Guovdageainnu meahcceguovddáš – 
Referáhta stivračoahkkimis 21.02.2019
Mielde: Káre Márjá, Marit M, Svein, Ellen C. (vuosttáš diibmu) Máret H. (vuosttáš diibmu, telefuvnna bokte) 
Guossi: Ol-Johan Gaup (vuosttáš diibmu)
Čoahkkin bisttii 1600-1900
1.  Čájáhusat
Ol-Johan Gaup čilgii suohkana plána álggahit oktasaš čájáhusaid Kulturviesus. Suohkan lea juolludan 600000 kr. dan bargui, ja Sámi musihkkafestivála lea ožžon ovdasvástádusa hálddašit ruđa, diŋgot čájáhusaid sisdoalu Meahcceguovddážis, Govvagiisás, Luohtteguovddážis ja vejolaš earáin, ja oažžut fágaolbmuid ráhkadit das gárves čájáhusaid. Ulbmil lea ahte galgá leat gárvis ovdal beassážiid. SMF lea ožžon fálaldagaid, muhto ii leat vejolaš dan juolludeamis ja áiggis mii lea  gárvvistit bistevaš čájáhusaid buot sisdoaluin maid guovddážat sáhttet fállat. Danin fertet rádjet 

prošeavtta. Dan ferte SMF mearridit ovttas suohkana bargojoavkkuin.

Leat leamaš ságastallamat SMF ja GMG gaskkas maid sii háliidit ja maid mii sáhttit buktit dál. Vuođđu lei fálaldat mii čuovvu ovddit stivračoahkkima (08.02.2019) referáhta, muhto unniduvvo go mii leat gárvvis dušše addit 4 ii ge 6 fáttá sisdoalu dál. SMF lea njálmmalaš cealkán ahte dát fálaldat lea dohkalaš, ja bivdá min ráhkadit faktura dan vuođul. Mii sáhttit oažžut beali ruđas dál ja beali go visot lea gárvvis. 


Mii áigut dál gárvvistit fálaldaga ja bivdit SMF čállit midjiide lohpadusreivve (tilsagnsbrev), mas boahtá ovdan man ollu mii sáhttit oažžut ja mii gáibiduvvo mis, ovdal go mii sáhttit formálalaččat sáddet faktura.

2. Beassášdoalut
Earret čájáhusaid ságastalaimet dáid áššiid birra:
a) Kafe
Mii áigut doallat kafea moadde beaivvi beassášvahkus. Mii oažžut ruđa dasa ruđas maid suohkan lea juolludan ja SMF hálddaša.
b) Kurssat 
Dán rádjái ii oktage leat fállan kurssaid. Lea ain vejolaš.
c) Logaldallamat/rabas čoahkkin
Jurddašeimmet bidjat plánejuvvon rabas čoahkkima dáruiduhttima ja luondduhálddašeami birra beassážiidda, muhto ii mana go logaldalli ii sáhte dalle. Dan fertet danin maŋidit.
d) Mánáide
Ovddit čoahkkimis mearrideimmet ráhkadit fálaldat mánáidgárdiide gaskavahku. Rolf A. ja Máret H. galgaba bargat dáinna, muhto go soai eaba lean čoahkkimis dán áššis, de ii leat mihkkege ođas.
3. Bálkkáhit prošeaktabargi
Mearrideimmet ovddit čoahkkimis almmuhit prošeaktavirggi dainna eavttuin ahte mis lea dáhkiduvvon ruđa SMF bokte. Go eat leat vel ožžon kontrávtta, de eat leat sáhttán almmuhit dan vel. Mii dárbbašit engašeret veahki, muhto eat sáhte dahkat dan ovdal go mii diehtit ahte sáhttit máksit, go eat sáhte risikeret ahte stivralahtut fertet máksit iežaset lummain. Svein lea lohpidan dahkidit gitta 100000 kr., nu ahte eará stivralahtut eai galgga fertet máksit.
Mearrideimmet ahte mii eat almmut virggi, muhto engašeret olbmuid maid dovdat sierra bargguide, ja orru leame nu ahte ruđain maid diehtit dál, sáhttit geavahit gitta 80000 kr. dasa. Máksojuvvo diimmuid mielde, ja mii fállat dábálaččat diibmobálkká 200 kr. Lea vejolaš ahte fertet máksit eambbo go gáibiduvvo erenoamáš gealbu. Mii leat jearran vissis penšunista. Lea vejolaš ahte son sáhttá veahkehit, muhto son lea jođus dál ja galgá šiehtadallat minguin go boahtá fas guovtti vahku geahčen. Mii áigut maid jearrat moadde nuora geaid dovdat.

Mii fertet hahkat vearrokonto báŋkkus ja eará mii lea dárbbašlaš go Meahcceguovddáš šaddá bargoaddin. (Elle?)
4. Ruhtaohcamat
Plánejuvvon ohcamat FeFoi ja Sparebankstiftelsenii dađe bahábut eai sáddejuvvon áigemeari siste.
Kulturráđis lea ohcanáigi 05.03. ja dan fertet vuoruhit. Gry Fors Spein lea fállan veahkehit min, ja mii jearrat sus ollu go mávssašii.

Mii berret vuoruhit jearrat báikálaš fitnodagain miellahtovuođa, doarjaga ja ovttasbarggu, muhto eat nagot dahkat eambbo dainna ovdal go mii oažžut bálkáhuvvon veahki.
Ovddit čoahkkimis mearriduvvo ohcat Sámedikkis. Ii leat vel dahkkon. (Svein)

